OOR GELOOF
Sestig jaar gelede, met die opening van die Voortrekkermonument, het dr D.F. Malan sy bekende woorde gespreek, naamlik “Glo in God, glo in jou volk, glo in jouself”.  As ons mooi daaroor dink, is dit presies wat ons vir ons Voortrekkers leer in terme van Christenskap, Afrikanerskap en Burgerskap.  Die vraag is egter tot watter mate ons dit doen en tot watter verhouding ons elkeen tot mekaar plaas.

Ons as Voortrekkers praat van ons eie ABC en, heeltemal tereg, van die “Groot C” – Christenskap die belangrikste.  Ons ABC kentekens weerspieël dit ook.  In die gees van Matt 21:21 sal ons berge kan versit met ons geloof in God. Maar, as ons hoor van kinderselfmoord, roof, verkragting, moord, twyfel ons aan die Almag soos in Mattheus beskryf.  Ons is egter besig om jongmense voor te berei vir probleme wat ons nie ken of verstaan nie, vir uitdagings wat ons nie weet wat dit gaan wees nie en vir tegnologieë wat nog nie bestaan nie.  Daarom is dit noodsaaklik dat elkeen van ons volwassenes moet leef en optree met ‘n onwrikbare geloof in God en soos wat dit ‘n konsekwente Christen rolmodel betaam.

Tans is daar sowat 5500 tale in die wêreld waarvan gemiddeld een taal per week uitsterf.  In Noordwes provinsie was daar drie jaar gelede 257 Afrikaans enkel-medium skole, vandag is daar 50 oor.  Is Afrikaans dalk volgende op die lys?  Soos ons weet, is Afrikaans een van die drywers van ons kultuur en sou ons taal sterf, sterf ons kultuur. Ook in hierdie geval is dit net ons geloof in ons volk wat sal verseker dat dit nie sal gebeur nie. Daarom is dit ononderhandelbaar dat ‘n Voortrekker offisier onwrikbaar moet glo in ons volk en ons jeug moet toerus met dieselfde ystersterke geloof ten einde as moderne Afrikaner te kan voortbestaan en ‘n verskil te maak.

Terwyl jy hierdie boodskap lees, is daar verskeie Afrikaners, ook Voortrekkers, wat gereed maak om die land te verlaat.  Om in jouself te glo, beteken dat jy oortuig is van jou heil en toekoms en dat jy aanvaar dat jy geplaas is waar jy moet wees.  Slegs deur hierdie geloof kan ons ons jeug voorberei om as positiewe burgers te leef in ons Suiderland.

OOR RESPEK

Elmarie Westerink skryf soos volg oor respek op die webwerf WOES.CO.ZA: “Respek is die grondslag waarop jy met ander mense moet omgaan – dit is nie iets wat kan vermeerder, of groei, of as ‘n prys uitgeloof word vir harde werk of intelligensie nie. Respek vir ander mense is die basis waarop alle mensverhoudings moet rus!” Sy haal ook Laurence Sterne aan wat na bewering gesê het “Respek vir onsself is die riglyn vir ons morele waardes; respek vir ander mense is die riglyn vir ons optrede en maniere.”  

Die eerste element wat vir ons, as Afrikaners en as Voortrekkers, van belang is, is respek vir onsself.  Soos  Sterne tereg gesê het, dit vorm die riglyn vir ons morele waardes.  As Voortrekker offisiere moet ons verseker dat ons jeuglede hulle selfrespek behou, te midde van aanslae in onder andere die media.  Dit kan ons doen deur self hoë morele waardes te verkondig, maar nog belangriker, deur dit uit te leef. Die spreekwoord “Woorde wek, voorbeelde trek” is in hierdie geval besonder gepas!

Die tweede element van respek, ook vervat in Sterne se aanhaling, is respek vir ons medemens.  Respek vir ons medemens verseker dat jy altyd met waardigheid en eerbied teenoor ‘n persoon optree, ongeag wie dit is.  Deur sodanig in die teenwoordigheid (en afwesigheid!) van ons jeuglede op te tree, vestig ons ‘n kultuur van respek wat nou en in die toekoms so broodnodig is vir die herstel van ons land en sy gemeenskap.

As Voortrekkers het respek vir ons ook ‘n derde element, naamlik respek vir die natuur.  Lewe, ongeag of dit ‘n olifant of ‘n mier is, is vir ons belangrik en word bewaar en beskerm.  Dit is immers ons kultuuropdrag 
(Gen 1: 28 - 29)!

OOR INTEGRITEIT

In die afgelope twee omsendbriewe het ons gepraat van die waardes GELOOF en RESPEK.  In hierdie omsendbrief wil ek graag iets sê oor INTEGRITEIT.  Iemand het gesê dat integriteit is om goed te wees as niemand jou dophou nie, met ander woorde om te alle tye beginselvas, eerlik en betroubaar te wees.

Om as Voortrekker beginselvas te wees beteken om te leer, te groei en te verander, sonder om jou waardes (of beginsels) prys te gee. Beginselvas beteken beslis nie om outyds, konserwatief, rigied, hardkoppig of slaafs-gehoorsaam te wees nie.


Jou lewe, sê ‘n onbekende skrywer, is dalk die enigste Bybel wat iemand ooit sal lees. As Voortrekkerleiers kyk ons jeuglede na ons en sien rolmodelle en mentors – dalk hulle enigste “Bybel”. Ons moet seker maak dat dit wat hulle sien eerlik en opreg is – dat dit wat hulle sien is wat en wie ons werklik is – dit is waarlik integriteit.    

Die laaste aspek van integriteit is betroubaarheid.  Jongmense in ons sorg as Voortrekkers vra weining meer as vastigheid  - iets of iemand om te vertrou. Laat ons ja ons ja en ons nee ons nee vir hulle – en almal om ons - wees!

OOR TROTS

In die afgelope drie omsendbriewe het ons gepraat oor drie waardes, naamlik GELOOF, RESPEK en INTEGRITEIT.  Die laaste van die vier waardes waarna gekyk gaan word, is TROTS.  

Die akroniem wat gevorm word met die eerste letters van die waardes, wys Jat du Toit van Totius Voortrekkerkommando in Potchefstroom my daarop, vorm die woord GRIT.  GRIT in Engels beteken “DURF” in Afrikaans.  Hoe gepas dat die laaste waarde die gevoel van iemand met durf weerspieël – trots! Trots beteken vir ‘n Voortrekker ‘n uiterlike weerspieëling van ‘n innerlike gevoel van tevredenheid of met iets wat jy behaal het, wat jy besit, waarvan jy deel is, of wat jý is. Trots beteken nooit arrogansie of snobisme nie!  

As Voortrekkers behoort ons eerstens trots te wees op onsself, want as Christene word ons opdrag gegee om trots te wees op wat ons is en as Christene vermag (Rom 15:17).  Ons behoort ook trots te wees op ons volk, want as Afrikaners het ons dikwels die haas onmoontlike vermag.  Kyk maar net na die infrastruktuur wat opgebou is en industrieë wat gevestig is deur Afrikaners. Laastens behoort ons trots te wees op ons land, want, ten spyte van al die uitdagings wat ons vandag beleef, is dit ‘n ongelooflike mooi deel van God se skepping met unieke fauna en flora, minerale en ander rykdomme en ‘n klimaat wat weinig elders gevind word.  

Om TROTS te wees span dus die kroon op ons GELOOF in ons God, ons volk en onsself, die RESPEK wat ons koester vir onsself, ons medemens en die natuur en INTEGRITEIT, sigbaar as beginselvastheid, eerlikheid en betroubaarheid.  Mag ons as Voortrekkers in Transvaal voortaan hierdie waardes teenoor mekaar en diegene om ons openbaar.  Deo juvante!

